
ABSTRAK 

 

Taman Awam atau ‘Public Park’ merupakan suatu kawasan aman atau padang 

dalam jarak berkenderaan yang direkabentuk untuk memberi kemudahan berekreasi 

atau bersiar untuk orang awam atau penduduk dalam semua peringkat umur (Majlis 

Perbandaran Seberang Perai). Secara keseluruhan, terdapat 16 buah taman awam 

di Kuala Lumpur yang berada di bawah seliaan Dewan Bandaraya Kuala Lumpur 

(DBKL). Walaubagaimanapun, terdapat beberapa taman awam yang menerima 

kesan yang agak teruk daripada kegiatan vandalisme dan salah satunya ialah 

Taman Kejiranan Ayer Panas (TKAP), Setapak, Kuala Lumpur. Terdapat beberapa 

faktor yang menyumbang kepada kegiatan yang tidak sihat ini. Antaranya, Yoyuz 

dan Kulogu (2011) dalam jurnalnya bertajuk The effects of locational factors in 

vandalism mengaitkan mengenai faktor lokasi dan sosioekonomi. Manakala 

beberapa faktor lain seperti persekitaran dan sikap juga disokong oleh banyak kajian 

yang telah dijalankan sebelum ini. Kajian ini dilakukan untuk mengukur sejauh mana 

persepsi masyarakat setempat mengenai faktor penyumbang kepada kegiatan 

vandalisme yang berlaku di TKAP berdasarkan empat faktor yang telah disebutkan. 

Seramai 398 responden yang dipilih secara rawak telah menjawab borang soal 

selidik yang diedarkan. Data yang diperolehi dianalisis menggunakan statistik 

deskriptif (min, kekerapan dan peratus) dan statistik inferensi (ujian-T dan regresi 

berganda). Hasil analisis ini menunjukkan penduduk berhampiran TKAP 

berpandangan bahawa faktor sosio ekonomi merupakan penyumbang utama 

kepada kegiatan vandalisme dengan nilai min 3.497 daripada skala penuh 4. 

Walaupun begitu, nilai bacaan bagi faktor-faktor lain juga menunjukkan nilai yang 

signifikan kepada kegiatan vandalisme yang berlaku. Hasil keseluruhan kajian ini 

boleh dijadikan salah satu sumber rujukan kepada DBKL dalam menambahbaik 

polisi, prosedur, penguatkuasaan mahupun proses kerja sedia ada. 


